
RHEOL SEFYDLOG 22 – Is-ddeddfwriaeth Gyffredinol y Cynulliad

Mae’r Rheol Sefydlog hon yn gymwys i is-ddeddfwriaeth gyffredinol y Cynulliad fel y’i diffinnir gan adran 58 
o’r Ddeddf, y cyfeirir ati fel Gorchmynion y Cynulliad.

(i) Y Camau cyn i’r Cynulliad Ystyried

22.1 Caiff cynnig ar gyfer Gorchymyn Cynulliad ei baratoi gan Ysgrifennydd Cynulliad ar ffurf drafft. Caiff y 
drafft ei baratoi yn Gymraeg ac yn Saesneg oni bai bod yr Ysgrifennydd Cynulliad yn credu, o dan yr 
amgylchiadau penodol, y byddai’n amhriodol neu heb fod yn rhesymol ymarferol i’r Gorchymyn fod yn y 
ddwy iaith. Bydd ef neu hi yn hysbysu Aelodau ynglyn â’r drafft, ac yn gwahodd sylwadau ynghylch a yw’n 
haeddu cael ei ystyried gan bwyllgor pwnc.

22.2 Yn amodol ar baragraff 22.3, bydd yr Ysgrifennydd Cynulliad yn gwneud arfarniad o gostau a 
manteision tebygol cydymffurfio â’r Gorchymyn drafft, yn unol â chanllawiau a gyhoeddir gan y Cynulliad. 
Os yw’r arfarniad yn dangos bod costau cydymffurfio â’r Gorchymyn yn debygol o fod yn sylweddol, bydd yr 
Ysgrifennydd Cynulliad yn ymgynghori ag unrhyw bartïon neu gyrff â buddiant (gan gynnwys cynrychiolwyr 
byd busnes) y cred eu bod yn briodol.

22.3 Caiff yr Ysgrifennydd Cynulliad benderfynu, gan roi sylw i’r canllawiau a gyhoeddwyd gan y Cynulliad, 
nad oes rhaid cynnal arfarniad os yw’n credu, o dan yr amgylchiadau penodol, y byddai hynny’n amhriodol 
neu heb fod yn rhesymol ymarferol. 

22.4 Pryd bynnag y bydd Ysgrifennydd Cynulliad yn penderfynu bwrw ymlaen â Gorchymyn drafft, rhaid 
cyhoeddi unrhyw arfarniad a baratowyd, ynghyd â chrynodeb o’r ymatebion i unrhyw ymgynghori a 
wnaethpwyd.

Cyflwyno i’r Pwyllgor Busnes

22.5 Bydd yr Ysgrifennydd Cynulliad yn cyflwyno’r drafft, memorandwm sy'n esbonio ei effaith arfaethedig 
ac unrhyw oblygiadau ariannol, ac unrhyw arfarniad, i’r Pwyllgor Busnes. Bydd hefyd, gan roi sylw i unrhyw 
sylwadau a gafwyd, yn argymell a ddylai'r drafft gael ei ystyried neu beidio gan y pwyllgor pwnc y mae’r 
Ysgrifennydd Cynulliad yn aelod ohono, a chan unrhyw bwyllgor pwnc perthnasol arall. Yn amodol ar 
baragraffau 5.7 a 5.8, bydd y Dirprwy yn dyfarnu ar y cwestiwn hwnnw, gan roi sylw i unrhyw gyngor a 
ddarperir gan y Pwyllgor Busnes ac unrhyw sylwadau a geir.



Ystyriaeth gan Bwyllgor Pwnc

22.6 Pryd bynnag y bydd y Dirprwy yn penderfynu y dylai Gorchymyn drafft gael ei ystyried gan bwyllgor 
pwnc (neu pryd bynnag y bydd dyfarniad y Dirprwy nad oes angen iddo gael ystyriaeth o’r fath yn cael ei 
wrthdroi gan y Cynulliad o dan baragraff 5.7), bydd ef neu hi yn pennu erbyn pryd y bydd rhaid i’r pwyllgor 
gyflwyno adroddiad ar y drafft, sef ymhen nid llai na dwy wythnos ac nid mwy nag wyth wythnos. 

22.7 Caiff y pwyllgor argymell cymeradwyo’r drafft, argymell gwelliannau iddo, neu argymell ei wrthod. 
Wrth gyflawni ei ddyletswyddau, caiff y pwyllgor ymgynghori neu dderbyn unrhyw dystiolaeth y credir ei 
bod yn briodol, gan gynnwys tystiolaeth gan bwyllgorau eraill y Cynulliad neu gan Aelodau. Bydd yn 
cyflwyno’i adroddiad i’r Cynulliad ac i’r Ysgrifennydd Cynulliad perthnasol.

22.8 Os yw’r Ysgrifennydd Cynulliad yn penderfynu bwrw ymlaen â’r Gorchymyn drafft, bydd ef neu hi yn 
ei osod gerbron y Cynulliad, wedi’i wella fel y cred ei bod yn briodol, ynghyd â'r memorandwm esboniadol 
a’r arfarniad (os oes un), ac yn cyflwyno’r Gorchymyn drafft i’r Pwyllgor Deddfau.

Y Drefn mewn Achosion Eraill

22.9 Os yw’r Dirprwy yn penderfynu nad oes angen i Orchymyn drafft gael ei ystyried gan bwyllgor pwnc 
(ac na wrthdroir y dyfarniad hwnnw gan y Cynulliad o dan baragraff 5.7), neu os yw’r pwyllgor hwnnw'n 
methu â chyflwyno adroddiad o fewn yr amser a bennwyd, bydd yr Ysgrifennydd Cynulliad yn gosod y 
Gorchymyn drafft ynghyd â’r memorandwm esboniadol ac unrhyw arfarniad gerbron y Cynulliad a’i 
gyflwyno i’r Pwyllgor Deddfau.

Trefn y Pwyllgor Deddfau

22.10 Pan fydd y Gorchymyn drafft wedi’i osod gerbron y Cynulliad, bydd y Pwyllgor Deddfau yn ei ystyried 
a chyn gynted ag y bo modd yn cyflwyno i’r Cynulliad adroddiad yn argymell a ddylai roi sylw arbennig i’r 
Gorchymyn drafft ar sail unrhyw un o'r seiliau a bennir ym mharagraff 11.5.

(ii) Ystyried Gorchmynion Drafft gan y Cynulliad mewn Cyfarfod Llawn (Prif Fusnes Cyfarfod Llawn)

22.11 Ni chaiff Gorchymyn Cynulliad drafft a all arwain at dalu unrhyw symiau gan y Cynulliad ei ystyried 
gan y Cynulliad, ac eithrio o dan amgylchiadau lle nad yw’r symiau’n debyg o fod yn sylweddol, oni bai bod 
Cabinet y Cynulliad wedi argymell gwneud y Gorchymyn.

22.12 Ni chaiff Gorchymyn Cynulliad ei wneud nes bod drafft wedi’i gymeradwyo drwy benderfyniad gan y 
Cynulliad, ond ni chaiff y Cynulliad gymeradwyo Gorchymyn o’r fath nes ei fod wedi ystyried adroddiad y 
Pwyllgor Deddfau mewn perthynas â’r Gorchymyn drafft, a’r arfarniad (os oes un) a gyhoeddwyd mewn 
perthynas ag ef.

22.13(i) Os yw Gorchymyn drafft (gan gynnwys Gorchymyn drafft diwygiedig) sydd wedi’i osod gerbron y 
Cynulliad yn cynnwys gwallau teipograffyddol, gwallau gramadeg neu fân wallau drafftio y mae’r Pwyllgor 
Deddfau wedi nodi ei bod yn briodol eu cywiro o dan y ddarpariaeth hon, caiff yr Ysgrifennydd Cynulliad a 
osododd y Gorchymyn drafft osod Memorandwm Cywiriadau gerbron y Cynulliad i nodi’r cywiriadau y mae 
eu hangen i gywiro’r gwallau, a hynny heb fod yn hwyrach na chyflwyno’r cynnig yn gofyn i’r Cynulliad 
gymeradwyo’r drafft. Pan fydd Memorandwm o’r fath wedi’i osod, cyfeirir at y ffaith honno yn y cynnig sy’n 



gofyn am gymeradwyaeth i’r drafft ac, yn ddarostyngedig i is-baragraff (ii) cymerir bod y drafft wedi’i 
gymeradwyo fel y mae wedi’i ddiwygio gan y Memorandwm Cywiriadau ac eithrio i’r graddau y mae unrhyw 
ddiwygiad yn cael ei ddisodli gan welliant i’r drafft y mae’r Cynulliad yn cytuno arno mewn cyfarfod llawn.

(ii) Os yw’n ymddangos i’r Llywydd fod Memorandwm Cywiriadau yn cynnwys diwygiad heblaw un sy’n 
angenrheidiol er mwyn cywiro gwallau teipograffyddol, gwallau gramadeg neu fân wallau drafftio, bydd yn 
dyfarnu bod y diwygiad hwnnw yn annilys ac ni chymerir bod y drafft, os yw wedi’i gymeradwyo, wedi’i 
ddiwygio ganddo.

22.14 Bydd y Cynulliad yn gyntaf yn ystyried egwyddor y Gorchymyn drafft, ar sail cynnig gan 
Ysgrifennydd Cynulliad; ac os bydd dadl yn codi ynghylch y cynnig hwnnw, bydd y Llywydd yn caniatáu i’r 
Ysgrifennydd Cynulliad ymateb i’r ddadl cyn rhoi’r mater i bleidlais.

22.15 Os cytunir ar y cynnig ym mharagraff 22.14 uchod, bydd y Cynulliad yn ystyried unrhyw welliannau i’r 
Gorchymyn drafft sydd wedi’u cyflwyno.

22.16 Ni fydd gwelliant yn ddilys oni bai:

(i) ei fod wedi’i gyflwyno gan o leiaf dri Aelod o leiaf ddau ddiwrnod gwaith cyn cael ei ystyried; a

(ii) y cyflwynir gydag ef ddatganiad gan yr Aelodau sydd wedi’i gyflwyno yn esbonio ei ddiben ac unrhyw 
oblygiadau o ran costau (os oes rhai).
22.17 Yn amodol ar baragraff 22.18, ymdrinnir â gwelliannau yn nhrefn eu perthynas â’r testun.

22.18 Caiff y Llywydd, gan roi sylw i unrhyw ganllawiau y gall y Cynulliad eu mabwysiadu, wneud y 
canlynol:

(i) casglu gwelliannau cysylltiedig ynghyd, a mynnu eu bod yn cael eu cynnig fel grp;
(ii) penderfynu ar drefn ymdrin â gwelliannau sy’n deillio o’r un lle yn nhestun y Gorchymyn drafft; a

(iii) gwrthod dewis gwelliant ar gyfer dadl os yw’n credu bod cynnal busnes y Cynulliad yn briodol yn peri ei 
bod yn addas ei wrthod.

22.19 Pan elwir gwelliant, neu pan yw gwelliannau wedi’u casglu ynghyd, caiff y Llywydd alw ar Aelodau yn 
ôl ei ewyllys cyn bod yr Ysgrifennydd Cynulliad yn cynnig barn a bod pleidlais yn cael ei chynnal ynglyn â’r 
cynigion.

22.20 Pan nad yw Gorchymyn drafft wedi’i ddiwygio yn unol â pharagraff 22.18 caiff Ysgrifennydd 
Cynulliad gynnig bod y Cynulliad yn cymeradwyo’r gorchymyn drafft, a bydd y Llywydd yn cynnal pleidlais 
ar unwaith ynglyn â’r cynnig hwnnw.

22.21 Os cytunwyd ar unrhyw welliant i Orchymyn drafft, bydd yr Ysgrifennydd Cynulliad (oni bai ei fod ef 
neu ei bod hi yn penderfynu peidio â bwrw ymlaen â’r Gorchymyn) yn paratoi Gorchymyn drafft diwygiedig 
sy’n cymryd i ystyriaeth y gwelliannau y cytunwyd arnynt gan y Cynulliad.



22.22 Bydd yr Ysgrifennydd Cynulliad, wrth baratoi’r Gorchymyn drafft diwygiedig, yn ystyried a oes angen 
arfarniad, neu arfarniad pellach, arno; ac os oes angen arfarniad, rhaid bodloni gofynion paragraffau 22.2 a 
22.4.

22.23 Rhaid i’r Gorchymyn drafft fel y'i diwygiwyd gael ei osod gerbron y Cynulliad, ynghyd ag unrhyw 
arfarniad, a'i gyflwyno i’r Pwyllgor Deddfau, a fydd yn gweithredu yn unol â pharagraff 22.10, ac eithrio bod 
darpariaethau paragraff 11.6 (dirprwyo swyddogaethau’r Pwyllgor Deddfau) yn gymwys.

22.24 Bydd paragraffau 22.11 a 22.15 - 22.23 yn gymwys i unrhyw Orchymyn drafft diwygiedig (gan 
gynnwys Gorchymyn drafft sydd wedi’i ddiwygio fwy nag unwaith) a osodir gerbron y Cynulliad, gyda’r 
eithriadau canlynol:

(i) y bernir bod egwyddor y Gorchymyn wedi’i chytuno; a

(ii) y bernir bod unrhyw argymhelliad a wnaed o’r blaen gan Gabinet y Cynulliad o dan baragraff 22.11 yn 
ymestyn i’r Gorchymyn drafft diwygiedig oni allai’r gwelliannau arwain at godiad mewn unrhyw symiau sy’n 
daladwy gan y Cynulliad (ac os felly bydd angen argymhelliad newydd); a 

(iii) na fydd yr un gwelliant yn ddilys oni bai ei fod yn ymwneud ag unrhyw ran o’r Gorchymyn drafft 
diwygiedig sydd wedi ei diwygio ers i’r Gorchymyn fod gerbron y Cynulliad ddiwethaf, ac oni bai bod 
gofynion paragraff 22.16 wedi’u cyflawni. 

22.25(i) Caiff Ysgrifennydd Cynulliad, o leiaf bum diwrnod gwaith cyn ei fod i gael ei ystyried, gynnig bod 
un neu ragor o Orchmynion drafft ( a bennir yn y cynnig) yn cael eu cymeradwyo yn unol â pharagraff 22.24
(iii) isod. Pan fydd cynnig o’r fath yn ymwneud â mwy nag un Gorchymyn drafft, bydd yn cynnig eu bod yn 
cael eu cymeradwyo gyda’i gilydd ac ni fydd paragraffau 22.14 i 22.24 yn gymwys.

(ii) Caiff o leiaf dri aelod, o leiaf dri diwrnod gwaith cyn bod y cynnig i fod i gael ei ystyried, gyflwyno 
hysbysiad yn ei gwneud yn ofynnol bod un neu fwy o’r gorchmynion drafft y mae’r cynnig yn ymwneud â 
hwy yn cael eu hystyried ar wahân. Pan fydd hysbysiad o’r fath wedi’i gyflwyno, caiff unrhyw Orchymyn 
drafft y mae’r hysbysiad yn ymwneud ag ef ei ystyried yn unol â pharagraffau 22.14 i 22.24.

(iii) Pan nad oes hysbysiad o’r fath wedi’i gyflwyno neu nad yw’r hysbysiad yn ymwneud â’r cyfan o’r 
Gorchmynion drafft a bennir yn y cynnig, pleidleisir ar y cynnig ar unwaith heb ddadl a bydd cymeradwyo’r 
cynnig yn gymeradwyaeth i’r Gorchmynion drafft a bennir yn y cynnig ac eithrio unrhyw un y mae’r 
hysbysiad hwnnw yn ymwneud ag ef.

22.26 (i) Pan fydd Gorchymyn drafft wedi’i gymeradwyo drwy benderfyniad gan y Cynulliad, caiff ei wneud 
drwy gael ei lofnodi. 

(ii) Pan fydd Cabinet y Cynulliad wedi penderfynu o dan baragraff 22.27 y dylid datgymhwyso’r gofyniad 
bod Gorchymyn drafft yn cael ei osod gerbron y Cynulliad a’i gymeradwyo drwy benderfyniad gan y 



Cynulliad, llofnodir Gorchymyn drafft pan fydd wedi cwblhau yn llwyddiannus unrhyw weithdrefnau sy’n 
ofynnol o dan y rheol sefydlog hon ac sydd heb eu datgymhwyso o dan baragraff 22.27.

(iii) Y personau sydd ag awdurdod i lofnodi Gorchymyn a wneir o dan y rheol sefydlog hon yw’r Llywydd, y 
Dirprwy, y Prif Ysgrifennydd ac unrhyw Ysgrifennydd Cynulliad arall ond ni chaiff neb ond y Llywydd 
lofnodi Gorchymyn oni bai bod y Llywydd yn absennol. Yn absenoldeb y Llywydd caiff Gorchymyn ei 
lofnodi gan y Dirprwy Lywydd. Yn absenoldeb y Llywydd a’r Dirprwy Lywydd caiff y Prif Ysgrifennydd 
neu, yn absenoldeb y Prif Ysgrifennydd, unrhyw Ysgrifennydd Cynulliad arall, lofnodi Gorchymyn. Ni fydd y 
ffaith nad y person awdurdodedig a lofnododd Orchymyn yn absenoldeb y Llywydd oedd y person mwyaf 
priodol i wneud hynny o dan ddarpariaethau’r is-baragraff hwn yn effeithio ar ddilysrwydd gwneud y 
Gorchymyn. 

(iii) Datgymhwyso Gofynion Trefniadol (Y weithdrefn weithredol)

22.27 Caiff Cabinet y Cynulliad benderfynu, o dan yr amgylchiadau penodol, ac mewn perthynas ag un neu 
ragor o Orchmynion, nad yw’n rhesymol ymarferol:

(i) i’r Ysgrifennydd Cynulliad gydymffurfio â’r gofyniad ynghylch hysbysu ym mharagraff 22.1 neu’r 
gofyniad ynghylch ymgynghori ym mharagraff 22.2;

(ii) i’r Ysgrifennydd Cynulliad gydymffurfio â’r gofyniad ym mharagraff 22.5 ynghylch cyflwyno 
Gorchymyn drafft i’r Pwyllgor Busnes; 

(iii) i’r Cynulliad ystyried adroddiad gan y Pwyllgor Deddfau mewn perthynas â’r Gorchymyn, neu unrhyw 
arfarniad mewn perthynas ag ef; neu

(iv) i Orchymyn drafft gael ei osod gerbron y Cynulliad a’i gymeradwyo drwy benderfyniad gan y Cynulliad.

22.28 Pryd bynnag y bydd Cabinet y Cynulliad yn penderfynu nad yw’n rhesymol ymarferol i’r Cynulliad 
ystyried adroddiad gan y Pwyllgor Deddfau mewn perthynas â Gorchymyn, bydd yr Ysgrifennydd Cynulliad 
perthnasol yn ei gyflwyno i’r Pwyllgor Deddfau cyn gynted ag y bo modd ar ôl i'r Gorchymyn gael ei wneud; 
a bydd y Pwyllgor hwnnw yn ystyried y Gorchymyn ac yn rhoi adroddiad i’r Cynulliad arno yn unol â rheol 
sefydlog 11.

22.29 Pryd bynnag y bydd Cabinet y Cynulliad wedi penderfynu nad yw’n rhesymol ymarferol i Orchymyn 
drafft gael ei osod gerbron a’i gymeradwyo drwy benderfyniad gan y Cynulliad, caiff Aelod, o fewn y cyfnod 
o ddeugain diwrnod gwaith yn dechrau ar y diwrnod y gwneir y Gorchymyn, gyflwyno cynnig i’r Gorchymyn 
gael ei ddiddymu. Os yw’r Cynulliad yn penderfynu felly, bydd y penderfyniad yn gweithredu'r diddymiad.

22.30 Caiff Ysgrifennydd Cynulliad baratoi Gorchymyn drafft sy’n gwneud darpariaeth o ganlyniad i’r 
cyfryw ddiddymiad, a bydd darpariaethau’r rheol sefydlog hon yn gymwys ar gyfer gwneud y Gorchymyn 
hwnnw.

RHEOL SEFYDLOG 23 – Is-ddeddfwriaeth sy’n amodol ar Ddarpariaeth weithdrefnol Seneddol 
berthnasol neu a wneir gyda Chymeradwyaeth neu yn amodol ar Gymeradwyaeth un o Weinidogion 
neu Adrannau Llywodraeth y DU.2 



Adran 1 IS-DDEDDFWRIAETH SY’N AMODOL AR DDARPARIAETH WEITHDREFNOL 
SENEDDOL BERTHNASOL

Mae Adran 1 o Reol Sefydlog 23 yn gymwys i is-ddeddfwriaeth y Cynulliad sy’n cael ei gwneud gan y 
Cynulliad ar ei ben ei hun ac sy’n amodol ar ddarpariaeth weithdrefnol Seneddol berthnasol fel y’i diffinnir 
yn adran 44(3) o’r Ddeddf a hynny p’un a yw’r gofyniad yn cael ei osod gan adran 44(4) o’r Ddeddf neu gan 
unrhyw ddarpariaeth statudol arall. 

23.1 Caiff cynnig ar gyfer is-ddeddfwriaeth y mae’r adran hon yn gymwys iddi ei baratoi gan Ysgrifennydd 
Cynulliad ar ffurf drafft; a bydd paragraffau 22.2 i 22.30 yn gymwys, ac eithrio na all gael ei gwneud, os yw 
paragraff 23.2 yn gymwys, hyd nes y cydymffurfiwyd â gofynion eraill y paragraff hwnnw.

23.2 Mae’r paragraff hwn yn gymwys os yw’r ddarpariaeth weithdrefnol Seneddol berthnasol yn ei gwneud 
yn ofynnol bod y Gorchymyn drafft yn cael ei osod gerbron y Senedd neu gerbron y naill Dy neu’r llall yn y 
Senedd a’i fod yn agored i gael ei ddiddymu, ei gymeradwyo neu ei gadarnhau gan y Senedd neu gan y naill 
Dy neu’r llall yn y Senedd cyn y gall gael ei wneud. Mewn achos o’r fath, bydd yr Ysgrifennydd Cynulliad 
perthnasol yn anfon y drafft at Ysgrifennydd Gwladol Cymru i gael ei osod gerbron y Senedd ac ni chaiff yr is-
ddeddfwriaeth ei gwneud o dan baragraff 22.25 ond ar ôl i’r Cynulliad gael ei hysbysu gan yr Ysgrifennydd 
Gwladol y cydymffurfiwyd yn llwyddiannus ag unrhyw ddarpariaeth weithdrefnol Seneddol berthnasol.

23.3 Mae’r paragraff hwn yn gymwys os yw’r Gorchymyn drafft yn amodol ar ddarpariaeth weithdrefnol 
Seneddol berthnasol nad yw’n atal y Gorchymyn rhag cael ei wneud cyn iddo gael ei osod gerbron y Senedd. 
Mewn achos o’r fath, caiff y Gorchymyn ei wneud o dan baragraff 22.26 ond yna bydd yr Ysgrifennydd 
Cynulliad perthnasol yn anfon y Gorchymyn at yr Ysgrifennydd Gwladol i gael ei osod gerbron y Senedd.

23.4 Os yw canlyniad gweithdrefn Seneddol berthnasol yn golygu na all Gorchymyn drafft gael ei wneud, neu 
fod Gorchymyn sydd wedi’i wneud wedi’i ddiddymu neu na all ddod i rym, bydd yr Ysgrifennydd Cynulliad 
perthnasol yn gosod adroddiad gerbron y Cynulliad cyn gynted â phosibl yn hysbysu’r Cynulliad am y ffaith 
honno ac yn datgan pa gamau y mae’r Ysgrifennydd Cynulliad yn bwriadu eu cymryd o ganlyniad i hynny, os 
yw’n bwriadu cymryd camau o gwbl.

Adran 2 IS-DDEDDFWRIAETH SY’N AMODOL AR GYDSYNIAD UN O 
WEINIDOGION NEU ADRANNAU LLYWODRAETH Y DU

Mae Adran 2 o Reol Sefydlog 23 yn gymwys i is-ddeddfwriaeth y Cynulliad sy’n cael ei gwneud gan y 
Cynulliad ar ei ben ei hun (h.y. nid ar y cyd ag un o Weinidogion neu Adrannau Llywodraeth y DU) ond na 
all gael ei gwneud, neu na all ddod i rym, ond gyda chydsyniad un o Weinidogion neu Adrannau Llywodraeth 
y DU.

23.5 Caiff cynnig ar gyfer is-ddeddfwriaeth y mae’r adran hon yn gymwys iddi ei pharatoi gan Ysgrifennydd 
Cynulliad ar ffurf drafft a bydd paragraffau 22.2 i 22.30 yn gymwys ac eithrio na wneir y Gorchymyn o dan 
baragraff 22.26, os na ellir ei wneud heb gydsyniad un o Weinidogion neu Adrannau Llywodraeth y DU, nes 
bod yr Ysgrifennydd Cynulliad perthnasol wedi rhoi gwybod i’r Llywydd neu i berson arall a awdurdodwyd i 
wneud y Gorchymyn o dan y paragraff hwnnw fod y cydsyniad perthnasol wedi’i roi.



23.6 Os gall Gorchymyn y mae’r adran hon yn gymwys iddo gael ei wneud ond na all ddod i rym heb 
gydsyniad un o Weinidogion neu Adrannau Llywodraeth y DU, bydd yr Ysgrifennydd Cynulliad perthnasol 
yn cymryd camau, ar ôl i’r Gorchymyn gael ei wneud, i sicrhau’r cydsyniad hwnnw.

23.7 Os na all Gorchymyn drafft y mae’r adran hon yn gymwys iddo gael ei wneud neu os oes Gorchymyn o’r 
fath wedi’i wneud ond na all ddod i rym am fod y cydsyniad angenrheidiol wedi’i ddal yn ôl, bydd yr 
Ysgrifennydd Cynulliad perthnasol yn gosod adroddiad gerbron y Cynulliad cyn gynted â phosibl yn 
hysbysu’r Cynulliad am y ffaith honno ac yn datgan pa gamau y mae’r Ysgrifennydd Cynulliad yn bwriadu eu 
cymryd o ganlyniad i hynny, os yw’n bwriadu cymryd camau o gwbl.

23.8 Os yw is-ddeddfwriaeth y mae’r adran hon yn gymwys iddi hefyd yn perthyn o fewn adran 1 o’r rheol 
sefydlog hon, bydd yr Ysgrifennydd Cynulliad yn cymryd camau i sicrhau’r cydsyniad y cyfeirir ato yn naill 
ai paragraff 23.5 neu 23.6 cyn anfon y Gorchymyn drafft neu’r Gorchymyn at yr Ysgrifennydd Gwladol i gael 
ei osod gerbron y Senedd o dan baragraff 23.2 neu 23.3 yn ôl fel y digwydd.

Adran 3 IS-DDEDDFWRIAETH SY’N CAEL EI GWNEUD (AR Y CYD NEU BEIDIO) 
YNGHYD AG UN O WEINIDOGION NEU ADRANNAU LLYWODRAETH Y DU, 
GWEITHREDIAETH YR ALBAN NEU WEITHREDIAETH GOGLEDD IWERDDON

23.9 Bydd Ysgrifennydd Cynulliad sy’n cynnig y dylai’r Cynulliad wneud is-ddeddfwriaeth y mae’r adran 
hon yn gymwys iddi yn gosod drafft gerbron y Cynulliad ynghyd â memorandwm sy'n esbonio ei heffaith 
arfaethedig ac unrhyw oblygiadau ariannol.

23.10 Ar sail cynnig gan yr Ysgrifennydd Cynulliad fod y Cynulliad yn cymeradwyo’r is-ddeddfwriaeth 
ddrafft, bydd y Cynulliad yn ystyried y cwestiwn hwnnw ond ni ellir cyflwyno gwelliant i’r drafft. Os caiff yr 
is-ddeddfwriaeth ddrafft ei chymeradwyo drwy benderfyniad, bydd yr Ysgrifennydd Cynulliad perthnasol yn 
rhoi gwybod i’r Gweinidog neu’r Adran berthnasol am benderfyniad y Cynulliad, a chaiff y Gorchymyn ei 
wneud ar ran y Cynulliad yn unol â pharagraff 22.26. Os na chaiff yr is-ddeddfwriaeth ddrafft ei 
chymeradwyo, bydd yr Ysgrifennydd Cynulliad perthnasol yn rhoi gwybod am benderfyniad y Cynulliad i’r 
Gweinidog neu’r Adran berthnasol.

23.11 Caiff Ysgrifennydd Cynulliad gynnig bod y Cynulliad yn cymeradwyo’r is-ddeddfwriaeth ddrafft yn 
unol â darpariaethau rheol sefydlog 22.25 a bydd darpariaethau’r rheol sefydlog honno yn dal yn gymwys i 
unrhyw is-ddeddfwriaeth ddrafft o’r fath.

23.12 Os yw is-ddeddfwriaeth y mae’r adran hon yn gymwys iddi hefyd yn perthyn o fewn adran 1 o’r rheol 
sefydlog hon, neu y byddai’n perthyn o fewn adran 2 o’r rheol sefydlog hon pe bai’r is-ddeddfwriaeth yn cael 
ei gwneud gan y Cynulliad yn unig, bydd darpariaethau’r adran honno neu’r adrannau hynny yn gymwys iddi 
hefyd ac eithrio y rhoddir cyfeiriadau at baragraffau 23.9 a 23.10 uchod yn lle’r cyfeiriadau at ddarpariaethau 
paragraffau 22.2 i 22.30 a geir ym mharagraffau 23.1 a 23.5.

Cyfieithu i’r Gymraeg



23.13 Bydd yr Ysgrifennydd Cynulliad yn trefnu bod yr is-ddeddfwriaeth sy’n cael ei gwneud o dan bob 
adran o Reol Sefydlog 23 yn cael ei chyfieithu i’r Gymraeg, a bod y cyfieithiad yn cael ei gyhoeddi er 
gwybodaeth i’r cyhoedd, onid yw’n credu bod hynny’n amhriodol o dan yr amgylchiadau neu heb fod yn 
rhesymol ymarferol. 

RHEOL SEFYDLOG 243 – Cadarnhau neu Gymeradwyo Gorchmynion y Cyfrin Gyngor neu Is-
ddeddfwriaeth a gyflwynir gan Un o Weinidogion y Goron

Mae Rheol Sefydlog 28 yn gymwys pan roddir per i’r Cynulliad gan adran 22(4)(b) o Ddeddf Llywodraeth 
Cymru 1998 i gymeradwyo drafft o Orchymyn gan y Cyfrin Gyngor yn amrywio neu’n diddymu Gorchymyn 
blaenorol gan y Cyfrin Gyngor sy’n trosglwyddo swyddogaethau Gweinidog i’r Cynulliad neu pan roddir per 
fel arall i’r Cynulliad gan neu o dan Ddeddf Seneddol i gadarnhau, i gymeradwyo neu i gydsynio i is-
ddeddfwriaeth a gyflwynir i’r Cynulliad gan un o Weinidogion y Goron.

24.1 Pan fydd Ysgrifennydd Cynulliad yn cael is-ddeddfwriaeth y mae’r adran hon yn gymwys iddi oddi wrth 
un o Weinidogion y Goron, bydd yn gosod yr is-ddeddfwriaeth gerbron y Cynulliad ynghyd â memorandwm 
yn esbonio’i heffaith arfaethedig ac unrhyw oblygiadau ariannol.

24.2 Ar sail cynnig gan yr Ysgrifennydd Cynulliad fod y Cynulliad yn cadarnhau neu yn cymeradwyo is-
ddeddfwriaeth o’r fath, neu ei fod yn gwrthod gwneud hynny, bydd y Cynulliad yn ystyried y cwestiwn ond ni 
ellir cyflwyno gwelliant i’r is-ddeddfwriaeth. Bydd yr Ysgrifennydd Cynulliad yn rhoi gwybod am 
benderfyniad y Cynulliad i’r Gweinidog.

RHEOL SEFYDLOG 25 - Is-Ddeddfwriaeth sydd fel arall yn amodol ar drefn Seneddol arbennig

Mae’r Rheol Sefydlog hon yn gymwys pan fydd y Cynulliad yn arfer pwerau i wneud neu i gadarnhau is-
ddeddfwriaeth a fyddai’n destun trefn Seneddol arbennig, oni bai am ddarpariaethau Deddf Llywodraeth 
Cymru.

25.1 Pan fyddai is-ddeddfwriaeth yn destun trefn seneddol arbennig, oni bai am ddarpariaethau'r Ddeddf, ni 
chaiff ei gwneud na’i chadarnhau oni bai bod Ysgrifennydd Cynulliad wedi gosod drafft gerbron y Cynulliad 
ac wedi rhoi hysbysiad cyhoeddus ynghylch hawl personau i gyflwyno deisebau i’r Cynulliad yn erbyn ei 
gwneud neu dros ei chadarnhau.

25.2 Caiff yr hysbysiad ei gyhoeddi o leiaf unwaith mewn o leiaf un papur newydd sy’n cylchredeg yn yr 
ardal y mae’r is-ddeddfwriaeth yn gysylltiedig â hi. Bydd yr hysbysiad yn datgan y canlynol:



(i) effaith gyffredinol yr is-ddeddfwriaeth a ble y mae modd ei harchwilio, yn y Cynulliad ac mewn man yn yr 
ardal y mae’n gysylltiedig â hi;

(ii) y gellir cyflwyno deisebau i’r Llywydd yn erbyn yr is-ddeddfwriaeth o fewn y cyfnod o ugain diwrnod 
gwaith sy’n dechrau ar y diwrnod y cyhoeddir yr hysbysiad gyntaf mewn papur newydd;

(iii) y gall deisebau naill ai ofyn i welliannau penodol gael eu gwneud i’r is-ddeddfwriaeth cyn iddi gael ei 
gwneud (gan bennu’r gwelliannau y gofynnir amdanynt), neu ofyn am beidio â’i gwneud; a

(iv) bod rhaid datgan y rhesymau dros y ddeiseb ynghyd ag enwau a chyfeiriadau’r personau sy’n deisebu.

25.3 Bydd y Llywydd yn gyfrifol am dderbyn deisebau ac yn rhoi gwybod i’r Cynulliad am eu cynnwys a 
nifer y llofnodion arnynt cyn gynted ag y bo modd ar ôl diwedd y cyfnod a bennir yn yr hysbysiad cyhoeddus.

25.4 Bydd y Llywydd yn ystyried unrhyw ddeisebau sy’n dod i law. Os bydd y Llywydd wedi’i fodloni bod 
deiseb yn datgelu sail sylweddol ar gyfer gwrthwynebu’r is-ddeddfwriaeth neu ran ohoni, bydd ef neu hi yn 
ardystio i’r Cynulliad y dylai’r ddeiseb gael ei hystyried gan y Cynulliad ac yn hysbysu’r deisebwyr yn unol â 
hynny. Mae gan ddeisebydd sail sylweddol ar gyfer gwrthwynebu os effeithir ar ei eiddo neu ei fuddiannau 
gan yr is-ddeddfwriaeth. Bydd gan gymdeithas amwynder neu gorff tebyg sy’n deisebu sail sylweddol ar 
gyfer gwrthwynebu os yw’r is-ddeddfwriaeth yn effeithio ar fuddiant a gynrychiolir ganddi.

25.5 Os yw’r Llywydd yn credu nad yw unrhyw ddeisebau sy’n dod i law yn datgelu sail sylweddol ar gyfer 
gwrthwynebu’r is-ddeddfwriaeth, bydd ef neu hi yn rhoi gwybod i’r deisebwyr yn unol â hynny ac yn caniatáu 
iddynt gyflwyno sylwadau. Os daw’r Llywydd, ar ôl ystyried unrhyw sylwadau, i'r casgliad bod deiseb yn 
datgelu sail sylweddol ar gyfer gwrthwynebu, bydd yn ardystio i’r Cynulliad ac yn hysbysu’r deisebwyr yn 
unol â hynny; ond os daw’r Llywydd i'r casgliad nad yw’r deisebau yn datgelu’r cyfryw sail sylweddol ar 
gyfer gwrthwynebu, bydd ef neu hi yn rhoi adroddiad i’r Cynulliad yn unol â hynny. Ar ôl cael adroddiad o’r 
fath, caiff y Cynulliad wneud neu gadarnhau’r is-ddeddfwriaeth yn unol â’r rheolau sefydlog.

25.6 Os yw’r Llywydd yn ardystio i’r Cynulliad y dylai’r ddeiseb gael ei hystyried gan y Cynulliad a bod y 
ddeiseb yn gofyn i welliannau gael eu gwneud i’r is-ddeddfwriaeth, caiff y Llywydd benderfynu a yw'r 
gwelliannau y gofynnir amdanynt yn effeithio ar fuddiant personau eraill. Mewn achos o’r fath, gwahoddir 
gwrth-ddeisebau a bydd darpariaethau rheolau sefydlog 25.2 i 25.5 yn gymwys i wrth-ddeisebau o’r fath fel y 
maent yn gymwys i ddeisebau.

25.7 Pan fydd y Llywydd yn ardystio i’r Cynulliad y dylai deiseb gael ei hystyried gan y Cynulliad, bydd y 
Cynulliad, ar sail cynnig a wneir gan Ysgrifennydd Cynulliad, yn ethol pwyllgor i ystyried y ddeiseb (ac 
unrhyw wrth-ddeisebau). Bydd gan y pwyllgor o leiaf bump ac nid mwy na saith o aelodau a chaiff ei ethol 
mewn modd a fydd yn sicrhau, cyn belled ag y bo’n ymarferol, fod cydbwysedd y grwpiau gwleidyddol yn y 
Cynulliad yn cael ei adlewyrchu yn aelodaeth y pwyllgor. 

25.8 Bydd gan y deisebydd, unrhyw wrth-ddeisebydd, ac unrhyw geisydd am yr is-ddeddfwriaeth, hawl i gael 
eu gwrando gerbron y pwyllgor naill ai yn bersonol, drwy gwnsler neu drwy asiant; a bydd gan yr 
Ysgrifennydd Cynulliad hawl i gael ei wrando yn bersonol. 



25.9 Bydd y pwyllgor yn rhoi adroddiad i’r Cynulliad gan ddweud naill ai na ddylai’r is-ddeddfwriaeth gael ei 
gwneud neu ei chadarnhau neu y dylai gael ei gwneud neu ei chadarnhau naill ai heb ei gwella neu gan 
gynnwys unrhyw welliannau y mae’r pwyllgor yn credu eu bod yn fuddiol er mwyn gweithredu unrhyw 
ddeiseb naill ai yn rhannol neu yn gyfan gwbl.

25.10 Pan fydd y pwyllgor yn rhoi adroddiad gan ddweud na ddylai is-ddeddfwriaeth gael ei gwneud neu ei 
chadarnhau, ni wneir dim pellach yn ei chylch, ond caiff Ysgrifennydd Cynulliad osod is-ddeddfwriaeth 
ddrafft newydd gerbron y Cynulliad.

25.11 Pan fydd y pwyllgor yn rhoi adroddiad gan ddweud y dylai is-ddeddfwriaeth gael ei gwneud neu ei 
chadarnhau heb ei gwella, bydd modd ei gwneud neu ei chadarnhau drwy iddi gael ei llofnodi gan y Llywydd 
neu (yn absenoldeb y Llywydd) gan y Dirprwy, y Prif Ysgrifennydd neu aelod o Gabinet y Cynulliad. Pan 
fydd y pwyllgor yn rhoi adroddiad gan ddweud y dylai’r is-ddeddfwriaeth gael ei gwneud neu ei chadarnhau 
gyda gwelliannau, bydd modd ei gwneud neu ei chadarnhau gyda’r gwelliannau hynny. Os yw’r Ysgrifennydd 
Cynulliad yn credu ei bod yn anfuddiol ei gwneud neu ei chadarnhau gyda’r gwelliannau, naill ai gall gael ei 
thynnu yn ôl (heb fod yn anfanteisiol i osod is-ddeddfwriaeth newydd gerbron y Cynulliad) neu caiff yr 
Ysgrifennydd Cynulliad gyflwyno cynnig y dylai’r is-ddeddfwriaeth gael ei gwneud neu ei chadarnhau heb y 
gwelliannau a argymhellwyd gan y pwyllgor.

RHEOL SEFYDLOG 26 - Offerynnau Statudol Lleol

Mae’r Rheol Sefydlog hon yn gymwys i is-ddeddfwriaeth y Cynulliad sy’n cael ei gwneud drwy offeryn 
statudol lleol ei natur.

26.1 Bydd Ysgrifennydd Cynulliad sy’n bwriadu gwneud is-ddeddfwriaeth o dan y Rhan hon yn rhoi i’r 
Cynulliad o leiaf ddeg diwrnod gwaith o hysbysiad ynghylch y bwriad i wneud yr is-ddeddfwriaeth, oni bai ei 
fod ef neu ei bod hi yn credu nad yw’n rhesymol ymarferol gwneud hynny; a bydd y cyfryw hysbysiad yn 
disgrifio cynnwys arfaethedig yr is-ddeddfwriaeth. 

26.2 Caiff is-ddeddfwriaeth o dan y Rhan hon ei gwneud drwy gael ei llofnodi gan yr Ysgrifennydd Cynulliad 
a’i cynigiodd neu ar ei ran; ond os bydd o leiaf ddeg aelod, cyn pen pum diwrnod gwaith ar ôl i’r hysbysiad o 
dan baragraff 26.1 gael ei roi, yn cyflwyno cynnig yn mynegi anfodlonrwydd ar y cynnig ac os bydd y 
Cynulliad wedyn yn penderfynu felly, ni chaiff yr is-ddeddfwriaeth ei gwneud a bydd paragraffau 22.5 i 22.25 
yn gymwys ar gyfer ei gwneud. 

26.3 Bydd Ysgrifennydd Cynulliad sy’n bwriadu gwneud is-ddeddfwriaeth o dan y Rhan hon yn ei pharatoi 
yn Gymraeg ac yn Saesneg oni bai ei fod neu ei bod yn credu y byddai’n amhriodol o dan yr amgylchiadau 
neu heb fod yn rhesymol ymarferol.

26.4 Bydd yr Ysgrifenyddion Cynulliad yn rhoi adroddiadau o bryd i’w gilydd i’r pwyllgorau pwnc 
perthnasol ar yr is-ddeddfwriaeth sy’n cael ei gwneud o dan y Rhan hon.

RHEOL SEFYDLOG 27 - Is-Ddeddfwriaeth nad oes Angen ei Gwneud drwy Offeryn Statudol



Mae’r Rheol Sefydlog hon yn gymwys i is-ddeddfwriaeth y Cynulliad nad oes angen ei gwneud drwy offeryn 
statudol ac nad yw’n amodol ar weithdrefn Seneddol. 

27.1 Pan fydd Ysgrifennydd Cynulliad yn cynnig y dylai is-ddeddfwriaeth gael ei gwneud o dan y Rhan hon, 
caiff ei pharatoi ar ffurf drafft. Caiff y drafft ei baratoi yn Gymraeg ac yn Saesneg oni bai bod yr 
Ysgrifennydd Cynulliad yn credu bod hynny’n amhriodol o dan yr amgylchiadau neu heb fod yn rhesymol 
ymarferol.

27.2 Bydd yr Ysgrifennydd Cynulliad yn pwyso a mesur a yw’r canlynol yn briodol, gan roi sylw i 
bwysigrwydd cyffredinol y drafft, a’i natur:

(i) bod y drafft yn cael ei ystyried gan bwyllgor pwnc; ac os felly bydd ef neu hi yn gosod y drafft gerbron y 
pwyllgor ac yn cynnig bod y pwyllgor yn rhoi adroddiad arno cyn pen nid llai na dwy wythnos ac nid mwy 
nag wyth wythnos; 

(ii) bod y drafft yn cael ei ystyried gan y Pwyllgor Deddfau; ac os felly bydd ef neu hi yn gosod y drafft 
gerbron y Pwyllgor Deddfau ar gyfer ystyriaeth, ar ôl i’r drafft gael ei ystyried gan unrhyw bwyllgor pwnc;

(iii) bod y drafft yn cael ei drafod gan y Cynulliad mewn cyfarfod llawn; ac os felly bydd ef neu hi yn gosod y 
drafft gerbron y Cynulliad ynghyd ag unrhyw adroddiadau a gyflwynwyd gan unrhyw bwyllgor sy’n 
gysylltiedig ag ef; neu

(iv) na ddylid defnyddio'r un o’r gweithdrefnau hyn.

27.3 Pan osodir unrhyw is-ddeddfwriaeth ddrafft y mae’r Rhan hon yn gymwys iddi gerbron y Cynulliad o 
dan baragraff 27.2(iii), bydd paragraffau 22.13 i 22.26 yn gymwys pan fydd y Cynulliad yn ei hystyried. Fel 
arall, caiff unrhyw is-ddeddfwriaeth ddrafft y mae’r Rhan hon yn gymwys iddi ei gwneud drwy gael ei 
llofnodi gan yr Ysgrifennydd Cynulliad a’i cynigiodd neu ar ei ran.

27.4 Pan fydd yr Ysgrifennydd Cynulliad yn credu, yn unol â pharagraff 27.2(iv), na ddylai’r un o’r 
gweithdrefnau ym mharagraff 22.51(i)-(iii) gael ei defnyddio, bydd ef neu hi, oni bai ei fod ef neu ei bod hi yn 
credu nad yw’n rhesymol ymarferol gwneud hynny, yn rhoi i’r Cynulliad o leiaf ddeg diwrnod gwaith o 
hysbysiad ynghylch y bwriad i wneud yr is-ddeddfwriaeth, ac yn disgrifio ei chynnwys arfaethedig. Os bydd o 
leiaf ddeg aelod, cyn pen pum diwrnod gwaith ar ôl i’r hysbysiad gael ei roi, yn cyflwyno cynnig yn mynegi 
anfodlonrwydd ar y cynnig ac os bydd y Cynulliad wedyn yn penderfynu felly, bydd paragraffau 22.5 i 22.26 
yn gymwys ar gyfer ei gwneud.

27.5 Bydd yr Ysgrifenyddion Cynulliad yn rhoi adroddiadau o bryd i’w gilydd i’r pwyllgorau pwnc 
perthnasol ar yr is-ddeddfwriaeth sy’n cael ei gwneud o dan y Rhan hon.

RHEOL SEFYDLOG 28 - Cadarnhau neu Gymeradwyo 
Is-Ddeddfwriaeth 

Mae Rheol Sefydlog 28 yn gymwys pan roddir per i’r Cynulliad gan Ddeddf Seneddol i gadarnhau neu i 



gymeradwyo is-ddeddfwriaeth a gyflwynir i’r Cynulliad gan gyrff statudol eraill neu gan awdurdodau lleol. 
Nid yw Rheol Sefydlog 28 yn cynnwys is-ddeddfwriaeth sy’n cael ei gwneud drwy Orchymyn y Cyfrin Gyngor 
neu gan Weinidogion y Goron ac sy’n cynnwys darpariaethau ynghylch y Cynulliad: ar gyfer y rheiny, gweler 
Rheol Sefydlog 24.4

28.1 Caiff Ysgrifennydd Cynulliad, neu aelod o staff y Cynulliad a awdurdodwyd i weithredu fel hyn ar ran yr 
Ysgrifennydd Cynulliad, gadarnhau neu gymeradwyo unrhyw is-ddeddfwriaeth a gyflwynir gan gorff 
cyhoeddus (gan gynnwys awdurdod lleol) i’r Cynulliad at y diben hwnnw, a bydd yn gwneud hynny mewn 
ysgrifen; ond bydd ef neu hi, oni bai nad yw’n rhesymol ymarferol gwneud hynny, yn rhoi o leiaf 10 diwrnod 
gwaith o hysbysiad i'r Cynulliad ynghylch bwriad i’w chadarnhau neu ei chymeradwyo.

28.2 Os bydd o leiaf ddeg Aelod, cyn pen pum diwrnod gwaith ar ôl i’r hysbysiad o dan baragraff 28.1 gael ei 
roi, yn cyflwyno cynnig sy'n mynegi anfodlonrwydd ynghylch yr is-ddeddfwriaeth a gyflwynwyd i'w 
chadarnhau neu ei chymeradwyo, ni fydd yr Ysgrifennydd Cynulliad yn ei chadarnhau neu ei chymeradwyo 
ond bydd yn cyflwyno cynnig bod y Cynulliad yn ei chadarnhau neu ei chymeradwyo (yn ôl fel y digwydd); 
ac ni fydd modd cynnig gwelliant i gynnig a gyflwynir o dan y paragraff hwn.

28.3 Mewn unrhyw achos y mae paragraff 2(5) o Atodlen 7 i’r Ddeddf yn gymwys iddo (is-ddeddfwriaeth a 
wneir gan y Comisiynwyr Coedwigaeth heb gymeradwyaeth ymlaen llaw gan y Cynulliad), bydd yr 
Ysgrifennydd Cynulliad perthnasol yn gosod yr is-ddeddfwriaeth gerbron y Cynulliad, a chaiff Aelod 
gyflwyno cynnig yn unol â pharagraff 2(5)(b) o’r ddarpariaeth honno i'w diddymu.

RHEOL SEFYDLOG 29 - Cynigion a Wneir gan Aelodau Eraill o’r Cynulliad ar gyfer Is-
Ddeddfwriaeth

29.1 Bydd y Llywydd o bryd i’w gilydd yn cynnal pleidlais gyfrinachol i benderfynu enw Aelod, heblaw 
Ysgrifenyddion Cynulliad, a gaiff gyflwyno cynnig o dan y Rhan hon. Bydd y Llywydd yn cynnwys yn y 
bleidlais gyfrinachol enwau’r holl Aelodau hynny sydd wedi gwneud cais am gael eu cynnwys. 

29.2 Bydd cynnig o dan y rheol sefydlog hon ar ffurf cyfarwyddyd gan y Cynulliad i Ysgrifennydd Cynulliad 
i ddod ag is-ddeddfwriaeth ddrafft yn ei blaen. Trefnir bod amser ar gael i'r cynnig gael ei drafod o fewn 20 
diwrnod gwaith o ddyddiad ei gyflwyno (heb gyfrif diwrnodau gwaith mewn wythnos pan na fydd unrhyw 
gyfarfod llawn o'r Cynulliad). Bydd cynnig o’r fath yn gwneud y canlynol:

(i) enwi’r pwerau cyfreithiol y gallai’r is-ddeddfwriaeth arfaethedig gael ei gwneud o danynt; 

(ii) pennu’r amcanion sydd i’w cyflawni drwy’r is-ddeddfwriaeth arfaethedig; a

(iii) dod gydag asesiad o gostau, manteision a goblygiadau eraill gwneud yr is-ddeddfwriaeth a gyflwynir nid 
llai na phum diwrnod gwaith cyn i’r cynnig gael ei ystyried.

29.3 Os yw’r Cynulliad yn penderfynu cyfarwyddo Ysgrifennydd Cynulliad drwy gynnig a gyflwynir o dan 
baragraff 29.2, bydd yr Ysgrifennydd Cynulliad hwnnw, cyn gynted ag y bo modd, yn paratoi Gorchymyn 
drafft (neu offeryn arall), a dilynir y weithdrefn sy’n briodol o dan reolau sefydlog 22, 23, 25, 26 neu 27 (yn ôl 



fel y digwydd) ar gyfer gwneud yr is-ddeddfwriaeth honno.

 

RHEOL SEFYDLOG 30 - Cyhoeddi Is-Ddeddfwriaeth (heblaw Is-Ddeddfwriaeth Gyffredinol y 
Cynulliad)

30.1 Bydd y Llywydd, cyn gynted ag y bo modd, yn cyhoeddi unrhyw is-ddeddfwriaeth a wneir neu a 
gadarnheir gan y Cynulliad nad yw fel arall yn cael ei chyhoeddi i’w gwerthu o dan Ddeddf Offerynnau 
Statudol 1946; a bydd pob Ysgrifennydd Cynulliad yn hysbysu’r Llywydd ynghylch unrhyw offerynnau sydd 
wedi’u gwneud neu wedi’u cadarnhau ganddo ef neu ganddi hi, neu gan swyddogion a awdurdodwyd ganddo 
neu ganddi. Caiff is-ddeddfwriaeth a wneir gan y Cynulliad, ac nad yw'n ofynnol ei gwneud drwy offeryn 
statudol, ei gwneud ar y ffurf a ragnodir gan y Llywydd.

